
శ్రీకళ్యాణనిధాన మాశ్రితజనాశ్లేషానుభావ్యంబు పు

త్రైకానందకరం బరాతినృపమూర్ధన్యస్త ముద్యద్యశో 

వ్యాకోశీకృత దిఙ్ముఖంబు కరుణావాల్లభ్యపూతంబునై 

మాకుంగూర్చుత దేశమాతృపదయుగ్మం బర్థమారోగ్యమున్ 



తల్లీశారద, మాతృదేశమును శ్రద్ధాభక్తి సేవింప నేఁ 

దుల్లాసంబుగ సన్నుతుల్ సలుప నేనుంకించితిన్, నీవు నా

యుల్లంబందు దయామతిన్నిలిచి యుద్యోతించి, మందాకినీ 

కల్లోలార్భటి నించు పల్కు- రసనం బల్కింపవే, నింపవే. 



కఱవుంగాలమనాక బిడ్డలను నెక్కాలంబునందైన స 

త్కరుణా దృష్టులఁ బ్రోచి కట్టఁగుడువం గల్పించి పోషించి యా 

త్యురుకష్టంబులు సైచు నీకుఁ దులయే యోచింపఁగన్ దేవతల్ 

గురువుల్ బంధులు పుత్రమిత్ర, ధనముల్ కోట్లైన నోమాతరో 



తళుకుం జెక్కులు గబ్బిగుబ్బలును నిద్ధంపున్ లలాటంబు ను 

జ్జ్వల శంపాలతఁ గేరుమేననుచు నిచ్చల్ స్త్రీలవర్ణింప నే 

మిలభించున్ వెత దక్క? నిన్నుఁదలఁపన్ మించుంగదే సద్యశో 

విలసత్ సౌఖ్యసమస్తసంపదలు నిర్వేలాకృతిన్ మాతరో.

		 ఈ పేజీలో చివరి మార్పు 8 నవంబరు 2020న 10:52కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

